Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA

CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 30 DE ABRIL DE 2009. DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 30 DE ABRIL DE 2009.-

No Salón de Sesións da Casa do Concello de Ames, ás vinte horas e trinta minutos do día trinta de abril de dous mil nove, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia das/os señoras/es concelleiras/os seguintes:

	Grupo municipal socialista
	Grupo municipal Popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Xosé M. Fernández López 

David Santomil Mosquera

Vítor Vicente Díaz

Mercedes Vidal Baamonde 




Non asiste, pero xustifica a súa ausencia, a concelleira do grupo municipal do BNG dona Olaia Alvite del Río.

Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ó día 30 de abril de 2009. 

A) PARA DAR CONTA:

Punto Primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía dende a última sesión plenaria ordinaria estiveron a disposición de todas/os as/os concelleiras/os na Secretaría Xeral, engadindo que o acceso aos decretos é libre para todas/os as/os concelleiras/os en calquera momento na Secretaría Xeral do Concello, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado, ademais dos duplicados existentes nos distintos departamentos do Concello.

Continúa dicindo o señor alcalde que neste período de tempo ditáronse un total de 118 decretos, concretamente os que van dende o número 247 ao número 365.
B) PARA DELIBERACIÓN E ACORDO:
Punto Segundo.-  Aprobación, se procede, da acta anterior.

Toma a palabra o señor alcalde don Carlos Antonio Fernández Castro para dicir: “ Sométese a aprobación deste pleno a acta correspondente á sesión do día 26 de marzo do 2009. ¿Algunha intervención? Teñen  a palabra o señor Fernández López, o señor Rey López e o señor Martínez Carballeira”.
Intervén o voceiro do grupo municipal do BNG don Xosé Manuel Fernández López para dicir: “ Na páxina 15 primeiro parágrafo, faltan interrogantes, porque senón cambia o sentido da frase”.
Intervén o concelleiro do grupo municipal popular don Alfonso Rey López para dicir: “ Na páxina 4,  liñas 41 e 43, na palabra canon sobra o til”.
Intervén o concelleiro do grupo municipal popular don Emilio Martínez Carballeira para dicir: “ Na páxina 26, no 4º rogo, 1ª liña,  debería poñer mais ou menos 500 metros”.
Toma a palabra o señor alcalde don Carlos Antonio Fernández Castro para dicir: “ Sometemos a acta a votación, unha vez engadidas as correccións propostas”. 
Por unanimidade da corporación queda aprobada a acta correspondente á sesión ordinaria do día 26 de marzo de 2009, coas correccións antes indicadas.”
Punto Terceiro.- Revisión ordinaria do contrato de limpeza viaria e xestión do punto limpo do concello de Ames.

Toma a palabra o señor alcalde don Carlos Antonio Fernández Castro para dicir: “ Para presentar este punto ten a palabra dona Patricia Conde como concelleira de economía e facenda”.
Intervén a concelleira de economía e facenda dona Patricia Conde Lois para dicir: “ Boas noites. En xaneiro do ano 2007 comezou a prestarse o servizo municipal de limpeza viaria e xestión do punto limpo, que o concello adxudicou á empresa Urbaser por un prezo anual de 546.000 euros. A comezos deste ano a empresa concesionaria solicitou por primeira vez a revisión ordinaria do prezo do contrato, consecuencia da  variación dos prezos e salarios. A revisión ordinaria é unha figura regulada na lei de contratos do sector público, e neste caso réxese polos pregos que serviron de base para a licitación do servizo, nos que se establece unha fórmula que determina a contía da revisión do prezo do contrato. 
Coa finalidade de aprobar esta revisión ordinaria se convocou a comisión informativa de facenda, que se reuniu o pasado día 24 de abril, na cal se ditaminou favorablemente esta revisión,  para elevar a proposta ao órgano competente, que é o pleno, polo tanto proponse aprobar esta revisión anual ordinaria do prezo inicial do contrato de limpeza viaria e xestión do punto limpo do concello de Ames, a cal conta co informe favorable da intervención municipal, e suporá para o concello un custe anual de 573.800 euros”.
Toma a palabra o señor alcalde don Carlos Antonio Fernández Castro para dicir: “ Moitas grazas. Presentado este punto, abrimos unha quenda de intervencións. Ten a palabra dona Mercedes Vidal polo grupo do BNG”.
Intervén a concelleira do grupo municipal do BNG dona Mercedes Vidal Baamonde para dicir: “ Boas noites. Tal e como dixo a concelleira de facenda, esta proposta de revisión é, froito do contrato asinado no seu día coa empresa Urbaser. Na comisión informativa de facenda se falou doutros aspectos, como por exemplo melloras concretas na prestación do servizo. Se nos informou que se estaba preparando unha revisión extraordinaria, á cal agardaremos para facer propostas relacionadas coa mellora do servizo. Anunciamos o noso voto favorable en canto o expediente conta co informe favorable de intervención”.
Intervén o voceiro do grupo municipal popular don Santiago Amor Barreiro para dicir: “ Boas noites. Antes de entrar no punto que estamos tratando quero agradecer aos compañeiros de corporación, aos traballadores do concello e aos veciños de Ames que así mo manifestaron, as condolencias e o apoio que me prestaron polo recente  falecemento do meu pai.
En canto a este punto da orde do día quero manifestar que moitas veces aos membros do grupo municipal popular se nos di que pouco dicimos nas comisións, e iso non é certo, ao contrario, somos nós quen preguntamos e é o goberno quen moitas veces non resposta, tendo en conta o cal nos chama a atención que, tras pedir na comisión de facenda mais información sobre o persoal que figura nos anexos e o control do mesmo, a señora concelleira nos respondeu que eran aspectos que figuran na memoria de funcionamento do servizo, e, tras facilitársenos a mesma o pasado martes e consultala, vimos con sorpresa maiúscula que non existe información sobre o preguntado na comisión nesa memoria. O que se nos achegou foi un documento onde se da conta dos servizos que fai a empresa, os cales xa figuran nos pregos de condicións. 
O grupo municipal popular entende que a memoria debe conter datos específicos sobre o control que exerce o concello nos aspectos de persoal, número de persoas que traballan, os horarios de traballo, a maquinaria empregada para o mesmo, o material empregado e as incidencias extraordinarias que se podan producir. A nosa intención é coñecer polo miúdo se o que nos ofrece a empresa que agora nos propón esta revisión é correcto. Temos a impresión de que ao concello non lle interesa controlar á empresa concesionaria e que moitas veces tenta ocultar información, non entendemos cómo non ten outro tipo de documentación. Entendemos que o concello debe levar un control efectivo sobre a empresa e a profesionalidade dos seus traballadores. Vostede ten que entender, señor alcalde, que vostedes están para velar que as empresas concesionarias do concello presten uns servizos efectivos, e deben levar un control rigoroso nese sentido, e botamos de menos datos polo miúdo, non recollidos nesta suposta memoria”.
Intervén a concelleira de economía e facenda dona Patricia Conde Lois para dicir: “ Respondendo a que a memoria non inclúa os datos de persoal, teño que dicir que o concello ten asinado un contrato coa empresa Urbaser nunhas condicións que ten que cumprir levando o servizo coa mellor xestión posible. En canto ás altas, baixas, etc., dos traballadores, trátase dunha intendencia que leva a cabo a empresa concesionaria. O concello ten que velar porque o servizo se faga. O mesmo ocorre con outros contratos de servizos que ten delegados o concello. Cando hai incidencias de calquera tipo sempre se informa aos servizos técnicos municipais, e a memoria reflicte o servizo realizado e o cumprimento das condicións pactadas. Ata o de agora non temos coñecemento de que o servizo teña deficiencias”.
Toma a palabra o señor alcalde don Carlos Antonio Fernández Castro para dicir: “ Moitas grazas. Abrimos unha segunda quenda de intervencións ¿algunha outra intervención? Ten a palabra o señor Amor”.

Intervén o voceiro do grupo municipal popular don Santiago Amor Barreiro para dicir: “ Se os asuntos de persoal, materias, etc., os leva a propia empresa ¿como pode o concello comprobar que a empresa cumpre o contrato?”
Toma a palabra o señor alcalde don Carlos Antonio Fernández Castro para dicir: “Afortunadamente este servizo se regula por un prego de condicións moi exhaustivo. Corresponde ao concello, a través dos seus servizos técnicos, comprobar se a empresa cumpre o contrato, e de momento non temos informe técnico que acredite que haxa deficiencias neste servizo, máis alá de pequenos incidentes puntuais. En canto á xestión de persoal, precisamente é unha das grandes vantaxes que presenta este contrato con Urbaser con respecto á situación anterior, en que se prestaba o servizo dun xeito bastante precario, con persoal propio do concello. Era frecuentísimo, por exemplo, que se un luns se producía algunha ausencia de persoal, tiñamos que volcar moita enerxía en substituílo para que a zona do concello correspondente se puidese limpar. Agora é a empresa a responsable de que a plantilla funcione, e o  funcionamento da empresa é correcto, como a opinión maioritaria dos veciños o confirma, non porque o digamos nós, e mesmo co recoñecemento obtido coa escoba de prata a nivel estatal . Se se produce algunha deficiencia decatámonos rapidamente no concello, non só polos servizos técnicos, senón porque os veciños e veciñas nolo fan chegar. 
Polo tanto, temos un grado de satisfacción moi elevado, e o que corresponde tratar hoxe aquí é a revisión ordinaria do contrato de limpeza viaria e xestión do punto limpo do concello de Ames. Durante este tempo a empresa chegou a un acordo salarial cos seus traballadores, o cal tamén é unha cuestión digna de ser resaltada por parte do concello, porque non houbo ningunha discrepancia de transcendencia, xa que foron quen de asinar un convenio colectivo que recolle as actualizacións salariais de varios anos, por tanto a satisfacción laboral é boa e non ten unha incidencia desorbitada para as arcas municipais, porque loxicamente a compoñente de custes de persoal da empresa repercute na fórmula polinómica pola que hai que revisar este contrato, que non é discutible agora porque xa foi discutida no seu día cando aprobamos o prego. Repito que o punto que se somete hoxe á aprobación deste pleno é a revisión do contrato de limpeza, que ten unha duración longa no tempo e que periodicamente teremos que actualizar. Suficientemente debatido o asunto e realizadas as quendas de intervencións pertinentes, pasamos a votar este punto da orde do día, que é unha proposta avalada por informes técnicos e económicos favorables”.
Rematadas as intervencións, o Pleno da corporación por unanimidade dos membros presentes da Corporación adopta os seguintes acordos:   
Primeiro.-  Dar aprobación á Revisión ordinaria do prezo inicial do contrato de limpeza viaria e xestión do punto limpo do concello de Ames, asinado entre o Concello de Ames e a empresa Urbaser S.A. 

En canto ao prazo para avaliar a contía da revisión tómase como base o mes de xaneiro do ano 2006 (no que rematou o prazo de presentación de ofertas que serviu de base á licitación) e como remate, o mes de decembro do ano 2007 (xa que os prezos revisados comezan a rexer no ano 2008).

O cálculo do novo prezo é aplicable con carácter retroactivo a partir do día 1 de xaneiro do ano 2008.

O importe dos atrasos a aboar correspondentes aos anos 2008 e 2009 (xaneiro, marzo), ascenden á contía de 27.689,48 euros e 6.922,37 euros respectivamente.

Segundo.- Facultar ao señor alcalde – presidente  para cantas actuacións de trámite sexan precisas para a mellor execución do acordado.”
C) PARA CONTROL DO GOBERNO:

Punto Cuarto.- Mocións.
Toma a palabra o señor alcalde don Carlos Antonio Fernández Castro para dicir: “ No momento da convocatoria deste pleno había presentadas no rexistro xeral do concello dúas mocións que tiñan o carácter de tal, xa que é certo que o grupo popular presentara un documento mais, pero non foi considerado pola alcaldía como moción e polo tanto non foi incorporado na orde do día. Dentro das mocións incluídas na orde do día corresponde tratar agora a correspondente ao punto 4.1. Ten a palabra o voceiro do grupo propoñente, don Xosé Manuel Fernández,  para facer a súa presentación”.
4.1.- Moción do grupo municipal do BNG sobre ampliación do transporte público no medio rural.
AMPLIACIÓN DO TRANSPORTE PÚBLICO NO MEDIO RURAL

O Pleno do Concello de Ames, na súa sesión ordinaria do mes de febreiro de 2006, daba aprobación ao convenio de colaboración entre a Consellaría de Política Territorial e varios concellos, entre eles o de Ames, para o desenvolvemento conxunto do transporte metropolitano de Galiza na área de Santiago de Compostela.
Froito dese convenio, apoiado polo grupo municipal do BNG, producíronse melloras nas infraestruturas de transporte, nas tarifas e na información. Non obstante, no seu momento, consideramos que este convenio tiña que ser considerado como un punto de partida, posto que quedaban aínda varios aspectos sen resolver e que deberían ser afrontadas nos seguintes anos.
As carencias que o BNG detectaba no convenio e que habería que solucionar eran a necesidade do billete combinado, o incremento de frecuencias Milladoiro-Bertamiráns, o aumento de unidades en horas punta, o incremento de frecuencias e de horarios en fins de semana e o remate da liña Santiago-Ortoño en Bertamiráns.

Considerábamos especialmente necesario completar a trama do transporte público nas zonas rurais do noso concello, concretamente na zona norte, comunicando as parroquias da Ameixenda, Piñeiro, Agrón, Ames, Cobas, Tapia, Trasmonte e Lens con Bertamiráns, para posibilitar o desprazamento dos veciños e veciñas para facer todo tipo de xestións: administrativas, sanitarias, comerciais...

Estas liñas permitirían aos veciños destas zonas rurais conectar co transporte ao Milladoiro e acceder ademais ás outras liñas do transporte metropolitano, dirección Santiago de Compostela ou dirección Brión.

Recentemente, as negociacións entre a Dirección Xeral de Transportes e os concellos frutificaron nun novo “Convenio de colaboración para o desenvolvemento conxunto do transporte metropolitano de Galicia na área do transporte metropolitano de Santiago”, convenio que está pendente de ser ratificado polo Pleno desta Corporación.

O texto deste convenio recolle a posibilidade de establecer novos Servizos de predominante interese municipal (SIM) aqueles que están deseñados para atender necesidades de desprazamento dun único concello, ben sexan tráficos interiores del, ben conexión con outro(s) concello(s) da área do transporte metropolitano.

Segundo o convenio, a implantación destas novas liñas requirirá o previo estudio e aprobación pola Comisión de Seguimento, cos votos favorables, en todo caso, da Xunta de Galicia e dos concellos afectados. Os SIM, en caso de presentar déficits de explotación nos seus resultados individualmente considerados, serán financiados polos concellos nos que teñan tráficos autorizados.
O BNG considera que facilitar o transporte público aos veciños na zona rural do noso concello debe ser un obxectivo desta corporación municipal, posto que non só é un dereito dos residentes nesta parroquia, senón que este servizo tamén se converte nun instrumento fundamental de integración social e territorial de todos os/as amienses. En definitiva convértese nun recurso indispensable para facer realidade o lema do noso concello: “Todos e todas somos Ames”.
Por todo isto, propoñemos que o Pleno da Corporación adopte os seguintes acordos:
1. A creación dunha Comisión co obxectivo de estudar a viabilidade da implantación do Transporte Público no medio rural de Ames e a mellora do mesmo no resto do concello.

2. A comisión estará composta por dous membros de cada grupo municipal e un representante de cada parroquia, designado polas asociacións de veciños.

3. A comisión recibirá o asesoramento do persoal técnico municipal que se considere necesario.

4. Ínstase ao presidente da Corporación Municipal a convocar esta comisión no prazo de tres semanas.
5. No caso de que o Goberno Municipal teña elaborado xa este estudio, ínstase a que o presente nunha reunión cos grupos municipais e as entidades asociativas, nun prazo de dúas semanas.
Intervén o voceiro do grupo municipal do BNG don Xosé Manuel Fernández López para dicir: “ Teño que informar que na Comisión Informativa Permanente de Urbanismo, Vivenda, Planificación de infraestruturas e obras públicas, celebrada o pasado día 24 de abril, o grupo popular presentou unha emenda a esta moción, e como a vontade do BNG era coincidente, decidimos cambiar a parte resolutiva. Así que imos pasarlle agora copia da nova moción, cos cambios, á señora secretaria. Como neste caso ten que presentar a moción unha persoa do grupo que non estivera na comisión informativa, vaino facer o compañeiro David Santomil”. 
Intervén, a instancia do señor alcalde, a señora secretaria do concello dona Rosa Ana Prada Queipo, para manifestar que, efectivamente, o procedemento de presentar a moción un membro que non estivese presente na comisión é o correcto, tras o cal o señor alcalde outorga a palabra ao señor Santomil.
Intervén o concelleiro do grupo municipal do BNG don David Santomil Mosquera, que da lectura á literalidade  dos cinco puntos da parte resolutiva da moción,  e a continuación o señor alcalde outorga a palabra ao señor Fernández López.
Intervén o voceiro do grupo municipal do BNG don Xosé Manuel Fernández López para dicir: “ O contido da moción ten unha parte introdutoria que comeza lembrando que no ano 2006 se aprobou en pleno  o convenio de colaboración entre o concello de Ames e a Consellería de Política Territorial, xuntamente con outros concellos, para desenvolver conxuntamente o transporte metropolitano galego na área de Compostela.  De todos os xeitos nós, naquel momento, manifestáramos que o noso apoio era un apoio crítico, xa que o considerábamos só como un punto de partida porque había unha serie de aspectos que quedaban sen solucionar, como a implantación do billete combinado, o incremento da frecuencia entre  O Milladoiro e Bertamiráns, o incremento de unidades de autobuses en horas punta, a necesidade de que a liña Santiago-Ortoño chegara a Bertamiráns e, especialmente,  baixo o noso punto de vista, completar a trama do transporte público en Ames en zonas rurais do termo municipal, concretamente na zona Norte, con parroquias como Ameixenda, Ames, Tapia ou Trasmonte, entre outras, que quedaban sen ningún tipo de servizo que as conectase con Bertamiráns e por tanto tampouco con O Milladoiro. Esta era a parte crítica do convenio asinado no 2006. 
Hai uns meses se retomaron as negociacións entre a Dirección Xeral de Transportes e os concellos da comarca, que frutificaron nun novo convenio de colaboración que ten o nome de “Convenio de colaboración para o desenvolvemento conxunto do transporte metropolitano de Galicia na área do transporte metropolitano de Santiago”, isto ocorreu en febreiro ou marzo e había un prazo de tres meses para que se trouxera a este pleno para a súa ratificación. Neste novo convenio que agora temos enriba da mesa aparecen liñas novas, os “servizos de predominante interese municipal” (SIM), deseñadas para establecer as necesidades de desprazamento dentro do propio concello ou dun concello a outro, liñas que poderían dar servizo as zonas rurais, e que para ser implantadas precisarían do seu estudo e posterior aprobación por parte da Comisión de seguimento do transporte metropolitano, e serían liñas que serían financiadas integramente polos concellos afectados, co cal a ninguén se lle escapa que terían unha repercusión económica importante, que habería que valorar.
Para o BNG o transporte público para os veciños do medio rural é un dereito e debe, como tal, ser obxectivo desta corporación na medida do posible, sendo ademais un instrumento para a integración social, facendo realidade na vida cotián, como dicimos na moción, o lema do noso concello “todos somos Ames”. 
Por todo isto propoñemos a creación da comisión da que se fala no punto 1 da parte resolutiva desta moción, sabedores de que non se trata dun tema fácil, de que ten custes económicos, pero sabedores tamén de que é necesario avanzar nel, e se é posible avanzar colectivamente e co aval de todos os grupos municipais, mellor. Consideramos importante dar representación aos veciños, como recollemos no punto 2 da parte resolutiva, a través das entidades que están constituídas, e aquí é onde botamos en falta que non exista un regulamento de participación cidadán, que delimitase xa os representantes neste caso. O prazo de dúas semanas para convocar a comisión parécenos razoable para poder avanzar neste tema. Sabemos que terá que ser gradualmente pero haberá que comezar a dar xa pasos concretos. 

Se xa está feito o estudo, como reflicten algunhas informacións de prensa, pareceríanos razoable que se dese a coñecer aos representantes públicos e aos veciñais”.
Intervén o concelleiro do grupo municipal popular don Ramón García Argibay para dicir: “Cando limos esta moción presentada polo BNG observamos que compartíamos a filosofía da mesma, porque dotar ao medio rural de transporte público é fundamental, pero críamos que debería aínda ser mais ambiciosa, de xeito que a idea de dar cobertura ao transporte público rural do concello debería ademais de conectarse coa cobertura en todo o termo municipal. Por iso na comisión formulamos un voto particular para presentar a emenda de modificación da moción. O grupo popular ten interese en que o problema do servizo de transporte no termo municipal de Ames se estenda a todo o territorio rural e urbano, pois consideramos que o noso concello ten unha entidade poboacional suficiente e habería que estudar o xeito de posibilitar a implantación dun transporte global. É certo que temos un transporte metropolitano xa, pero é mellorable, e na idea de ir mais alá no servizo chegamos a este acordo co BNG, para que Ames, de forma ambiciosa, teña transporte público axeitado en todo o concello, e agora con especial atención á zona rural, que é a mais deficitaria. 
E me gustaría destacar deste acordo ao que chegamos  que o reflectido no punto 1 da parte resolutiva da moción, que se refire ao estudo da viabilidade, xa o contemplaba o Partido popular no programa das anteriores eleccións municipais. Tamén dicir que na moción orixinaria do BNG se pedía que estiveran presentes todas as asociacións de veciños cun representante, non sendo este un punto operativo, pois poderían ser moitas as asociacións que mostraran a súa intención de participar, co cal a comisión a formaría moita xente, e por iso decidimos a redacción do punto 2 da parte resolutiva dándolle participación aos veciños, que son quen coñecen a necesidades do transporte, sendo 11 persoas, unha por cada parroquia. En canto ao punto 3, se fixo así porque sabemos que no relativo a transporte hai moita lexislación regulamentada, e o mellor é que, unha vez se empecen a tomar decisións, o mellor é non ter que dar ningún paso atrás. En definitiva, nós cremos que esta moción pode ser un punto de partida importante para solucionar os problemas de  transporte público no concello na súa globalidade territorial”.
Toma a palabra o señor alcalde don Carlos Antonio Fernández Castro para dicir: “ Moitas grazas pola súa intervención.  O grupo socialista non ve mal esta moción, agora matizada, pero si teño que dicir que legalmente non pode ser aprobada tal e como está formulada, porque no punto número 1, no que se fala da creación dunha comisión co obxectivo de estudar a viabilidade da implantación do transporte público no medio rural de Ames e a mellora do mesmo no resto do concello, non temos ningunha discrepancia importante en canto á mellora do transporte, aínda que nos gustaría matizar que non é preciso crear unha nova comisión, pois xa temos unha Comisión Permanente de Urbanismo, Vivenda, Planificación de infraestruturas e obras públicas, que podería acoller esta competencia, e crear outra comisión agora  lembra aquilo que dicían os políticos en épocas do franquismo de “se queres que algo se ralentice, constitúe unha nova comisión”. Pensamos que non é necesaria, pero se este pleno decide constituíla non nos opoñemos. De constituíla, existe ese problema legal no punto 2, onde di que “a comisión estará composta por dous membros de cada grupo municipal”, xa que nós solicitamos un informe xurídico ao respecto que incorporamos no expediente, o cal conclúe “O pleno da corporación, no suposto do concello de Ames ten a obriga de constituír comisións informativas permanentes (tal e coma se acordou no pleno de organización da corporación) sen prexuízo da posibilidade  de crear por acordo plenario comisións informativas especiais para un asunto concreto e de vixencia temporal cuxa composición atenderá á proporcionalidade dos grupos políticos integrantes da corporación, igual que ten lugar coas comisións informativas permanentes”. Hai, pois, que introducir unha modificación legal obrigatoria que atinxe ao número de membros, mantendo a proporcionalidade cos grupos políticos da corporación, sendo tres membros do grupo municipal socialista, dous membros do grupo municipal popular e outros dous do grupo municipal do BNG, tal e como sucede coa composición das comisións informativas permanentes constituídas no seu día. 
En canto ao punto 3 é obvio, pois toda comisión que se constitúa no concello, sexa permanente ou para un caso concreto, ten á súa disposición aos servizos técnicos para asesorala. Dicir tamén que de crearse esta comisión, e para evitar problemas como os que xurdiron noutras ocasións, teríamos que deixar claramente designado quen ostentaría a secretaría da mesma, que por naturaleza debería corresponderlle á secretaria xeral do concello.
Respecto do punto 4 non existe ningún problema por parte desta presidencia en convocar esta comisión ou a comisión permanente xa existente á que antes me refería. 
Tampouco hai impedimento no que respecta ao sinalado no punto 5. Como intúen, o goberno municipal ten xa elaborado este estudo. A filosofía de estender o transporte a todo o termo municipal é absolutamente coincidente, e este goberno pretende que sexa un feito antes do remate desta lexislatura, como indica que xa o tentamos facer anteriormente, pero inconvenientes de tipo xurídico nunhas ocasións ou económicos noutras, nolo impediron.  Se no programa electoral do Partido popular ía esta proposta dende logo no programa electoral  do PSOE tamén, de feito se non ven a este pleno o novo Plan do transporte metropolitano de Galicia foi porque aquí atopamos o principal escollo, xa que para nós non é suficiente nesta segunda andadura, porque consideramos necesaria a mellora do transporte na súa totalidade, non só nos corredores de acceso con Santiago de Compostela. Levamos bastante tempo traballando, en concreto a partires do mes de maio do ano 2006 en que se nos abriu a posibilidade de traballar nas liñas internas do noso concello. No ano 2007 xa fixemos unha proposta en colaboración coa empresa Hermanos Ferrín S.L., porque é a titular da maioría das liñas, non porque teñamos predilección pola mesma, á que moitas veces lle temos recriminado o material deficitario que utilizan. 
A comisión caerá na conta, cando se poña a traballar, de que a lexislación de transportes é moi favorecedora das empresas que teñen concesionadas as liñas e por tanto non se pode facer absolutamente nada sen contar coa aceptación das mesmas. Algo tan sinxelo como é, por exemplo, un tema que xa levabamos no noso programa electoral do ano 2003, que o autobús que para a carón da igrexa de Ortoño e que bota moitos minutos parado e moitas veces está co motor prendido gastando combustible e que o condutor ten que estar nel, sería fácil conseguir que non parase alí senón que continuase pola  vella estrada da Deputación e chegase cando menos á ponte da Condomiña e así facilitar a usuarios de Bertamiráns achegarse a collelo. O goberno municipal o desexaba e a Dirección xeral de transportes instou moitas veces a facelo, pero hai propietarios doutras liñas coincidentes nesa demarcación que o impiden, porque consideran que a súa explotación no eixo de acceso Os Ánxeles-Bertamiráns-Santiago veríase mermada pola competencia doutro titular doutra liña, que lle drenaría usuarios ao facer o servizo polo interior do concello. 
Polo tanto as ideas de modificar estas liñas veñen sendo movidas dende o ano 2006 cando asinamos o primeiro Plan metropolitano de transportes. Con motivo da negociación do segundo plan, levada a cabo nos derradeiros meses do ano pasado, nós plantexamos que non considerabamos suficiente ter uns corredores principais moi ben atendidos e outros corredores secundarios nada atendidos ou practicamente nada, e outras zonas sen servizo en absoluto. Somos tamén plenamente conscientes de que por moito esforzo que fagamos, os 114 núcleos do noso concello non poden quedar cubertos, pero si que pode mellorar moito a situación. Vai ser imposible levar a todos liñas de transporte, pero a situación é manifestamente mellorable. Non debemos esquecer que a política de transportes radica fundamentalmente na Xunta de Galicia, ata o de agora na Dirección xeral de transportes,  e foi a propia Xunta de Galicia, facéndose eco do solicitado polo concello de Ames, quen encargou un estudo a maiores do que nós xa fixéramos con algunha empresa. 
Este estudo  se chama “Documento proposta de incremento da oferta de servizos no concello de Ames”, está datado en decembro de 2008 e está feito pola empresa pública Tragsatec, a cal o presentou cando estabamos negociando o Plan metropolitano de transportes da área de Compostela. Este documento entrou no rexistro xeral deste concello o día 10 de xaneiro do ano 2009, e nel se di “o pasado 12 de novembro de 2008 representantes da Xunta de Galicia e do concello de Ames celebraron unha reunión co fin de dar contido ao programa para incrementar a oferta de transporte público contido á súa vez no plan para a modernización do transporte público colectivo galego, e na devandita reunión acordouse que a Xunta remitiría ao concello os parámetros básicos da oferta a maiores con dous obxectivos: asegurar, unha vez realizada unha primeira avaliación técnica, que ésta se corresponde cos desexos do concello. En segundo lugar realizar unha estimación do custo de Explotación e dos compromisos financeiros que a priori adquirirían cada unha das administracións públicas. Sobre a oferta aquí plasmada debe sinalarse que poderá, antes da súa implementación, ser obxecto de modificacións, sendo absolutamente necesario para a súa implantación un consenso entre os diferentes axentes implicados (Xunta, concello –que aquí non habería problemas de consenso- e operador ou operadores implicados), e é aquí onde aparecen os problemas. 
Continúa dicindo o documento que os compromisos financeiros que se reflicten non deixan de ser meras estimacións, que para o caso do concello, segundo este estudo de Tragsatec,  tiñan un importe básico de 200.000 euros, e unha vez corrixido coas pretensións do concello, alcanza a cifra  dos 250.000 euros. E aí é onde nacen os nosos problemas, porque tanto a Xunta de Galicia como o concello de Ames desexaban que no inicio deste ano poderamos presentar publicamente un acordo sobre o transporte metropolitano na área de Santiago de Compostela, pero non nos puxemos de acordo en quen ía poñer eses 250.000 euros, tendo en conta ademais que o concello de Ames xa ven contribuíndo cunha contía moi elevada, penso que mais de 100.000 euros anuais,  que é a contribución que facemos dos céntimos que nos corresponden dos billetes do Plan metropolitano de transportes na actualidade, tendo en conta que temos aproximadamente un millón douscentos mil viaxes por ano no noso territorio. É unha cantidade moi elevada para o concello, e nun ano en que os ingresos do concello se ven mermados polas circunstancias económicas actuais, merma que mesmo pode alcanzar os tres millóns de euros, tratar de manter o mesmo nivel de servizos que viñamos levando a cabo nos anos anteriores e incrementar en 250.000 euros as nosas obrigas financeiras, sendo sabedores de que se non pagamos nolo detraerían da participación dos ingresos da Comunidade Autónoma, fixo que non fose posible ate o de agora pechar un acordo coa Xunta no sentido de implantar estas liñas que unirían o transporte polo interior do concello nunha especie de plan radial de transportes de unión das distintas zonas do termo municipal tendo en conta a sustentabilidade, a mobilidade das persoas e o billete combinado, que si se comprometía a Xunta a implantar neste segundo plan metropolitano de transportes, de tal xeito que por exemplo unha liña que unise Ameixenda co cruce do Lombao e con Bertamiráns cruzaríase á súa vez coa liña que dende Piñeiro, Tapia, Ames, vai cara Santiago, favorecendo o transbordo de persoas que quixeran vir cara a Bertamiráns no propio cruce do Lombao sen ter que pagar billete adicional, é dicir, cun único billete. Iso si está recollido no Plan metropolitano de transportes, pero tamén é certo que neste momento este Plan metropolitano de transportes  está pendente da política de transportes que vaia aplicar o novo goberno da Xunta de Galicia, porque a  competencia de transportes reside na Comunidade autónoma, e ate agora a viña desenvolvendo a Dirección xeral de transportes da Consellaría de política territorial, obras públicas e transportes, coa que nós tíñamos un principio de acordo en case todo agás nas liñas interiores de Ames que nos custarían eses 250.000 euros. 
Non nos quedará mais remedio, pois, que agardar a que os novos gobernantes autonómicos decidan as novas políticas de transportes, ver se pretenden seguir pola mesma liña ou non,  e cando o teñamos claro traer a pleno a aprobación dese acordo sobre ese Plan de transporte metropolitano de Galicia, e cando o trouxéramos aquí para ser aprobado, preceptivamente, a comisión que entende da materia de transportes tería que ditaminalo, así que os grupos municipais terían participación nese posible acordo. Non ocorre nada porque toda esta nova política de transportes sexa analizada pola comisión permanente ou por outra que se cree ao respecto, a cal para nós, como xa quedou explicado,  non sería causa belli  sempre que se manteña a proporcionalidade, pero entendemos que por economicidade de procedemento e xa existindo unha constituída na que teñen representación os tres grupos non sería necesaria, pero reitero que tampouco iso sería un problema excesivo para nós. Nos parece oportuno que nesa comisión se estude o que se vai facer co plan metropolitano no futuro, ao mellor non é tan oportuno e interesante para quen ten que aplicar a nova política de transportes na Comunidade autónoma, pero en calquera caso nós seguiremos defendendo os postulados que pensamos que hai que defender, que son a mellora do transporte metropolitano, a ampliación das liñas que o segundo plan de transporte permite como liñas de interese municipal sendo asumidas polo concello,  así como as de interese metropolitano se asumen proporcionalmente pola Xunta de Galicia e polos concellos interesados. Tamén sobre esas liñas plantexamos unhas modificacións en colaboración co concello de Brión para reforzar as que nos son comúns polo interior do concello, está pactado xa na comisión e aceptado pola Xunta de Galicia, de xeito que se non me equivoco de memoria eles aportarían en caso de déficit o 80% e os dous concellos conxuntamente aportaríamos un 20%. Pero non é o  caso das liñas internas do concello, en que en caso de existir  déficit, tería o concello de Ames que comprometerse a aportar  o 100 % do custe que estas liñas suporían. 
De calquera xeito, o documento o analizamos nós no seu día e consideramos que estaba ben estudado, collendo liñas dende Ameixenda ata Bertamiráns Casa da Cultura pasando por Vilar, Quintáns, Lambao, Igrexa, Covas e Bertamiráns Centro; outras como sería Piñeiro, Tapia, Ames, Covas, Bertamiráns área deportiva, Bertamiráns Centro e Bertamiráns Lapido; outras como Igrexa Agrón, Ponte Maceira, Burgueiros, Reino, Transmonte, Carballo, Castiñeiro do lobo, Pousada, Loureiros, Bertamiráns Norte área deportiva e Bertamiráns Centro; outras como Biduído As Mimosas, Biduído de Abaixo, Raíces, Firmistáns, Bugallido Guimaráns, Cruce do Santo, Tarroeira, Condomiña, Bertamiráns Centro e Bertamiráns Casa da cultura; outra que é Coira, Moniña, Biduído Costoia, Bugallido Quistiláns, Bugallido, Outeiro Guimaráns, Cortes, Bertamiráns Centro e Bertamiráns Biblioteca. 
Son liñas que tiñan un total de 60 expedicións diarias,  anualmente terían unha estimación de 14.820 expedicións e alcanzarían eses 250.000 euros de custe do que falabamos antes. Sobre a base deste documento se plantexaba que o concello presentase cantas modificacións e alegacións considerase, sendo o único requisito imprescindible para entrar un determinado concello no Plan metropolitano a aceptación do plan tarifario. E plantexábase como punto segundo chegar a un acordo co operador para a prestación dos servizos, sinalando que a totalidade da oferta a maiores se fixaría no Anexo Técnico do Convenio interadministrativo,  que os acordos cos operadores se plasmasen mediante contratos-programas, que están sen asinar porque non había disponibilidade económica, e que a duración dos servizos está vinculada á duración do Convenio (5 anos), existindo revisións periódicas que tratan de avaliar a funcionalidade, e polo tanto a conveniencia de conservar estes novos servizos.
Este é o traballo desenvolvido ata o momento en que tivemos que paralizar a execución deste plan, que, discutible ou non, sería un plan magnífico se non fora por ese custe anual dos 250.000 euros. Somos sabedores de que unha vez que se implanten determinados servizos de transporte público, despois, aínda que non houbese usuarios suficientes,  sería practicamente imposible a retirada deses servizos, porque xerarían un conflito social, e experiencias hai dabondo neste senso en moitos concellos. Así que para o grupo socialista falar destes temas e propoñer solucións non nos plantexa problemas, porque é un tema que figura no noso programa e queremos implantalo, e ademais para nos sería bo implantalo nesta lexislatura despois de que unha comisión representada por todos os grupos o consensuase, porque se acertamos acertamos todos e se fracasamos fracasamos todos, mentres que se o fai o grupo socialista gobernando, como tantas veces nos repiten, en minoría, sería un fracaso noso e é fácil facer leña da árbore caída. Nós pretendemos levar isto adiante igual que fixemos aquí nun pleno anterior respecto dos aparcadoiros soterrados que pretendemos sacar a concurso. Hai liñas que ás veces parecen misteriosas, como unha que ven pola nova estrada provincial dende Osebe ata Bertamiráns, da empresa Hermanos Ferrín S.L., que ten unha única frecuencia diaria ás 8 da mañán, pero que é suficiente para impoñerlle ás outras empresas que entren nesa liña. Nós, ao igual que tiñamos a pretensión de que a liña de Ortoño se prolongase cando menos á ponte da Condomiña tamén pretendíamos que a liña que hoxe fai parada de bastantes minutos en Firmistáns continuase ata Agro do Muíño para poder coller a urbanización e conectar tamén por outro corredor co resto do concello, pero resulta que cando a propia empresa Hedegasa manifestou o seu interese en prolongar a liña de Firmistáns cara Agro do Muíño atopamos a imposibilidade de facelo porque o vetou Hermanos Ferrín S.L. Polo tanto , xa digo que se trata dun tema moi complicado, porque son realmente as concesionarias as que traban as posibles solucións, e creo que estarían a piques de rematar no 2010, pero o goberno do señor Aznar, cando prorrogou a vixencia das concesións das autoestradas, tamén o fixo coas concesiós do transporte, de xeito que os que se consideran verdadeiros donos das liñas, a pesares de ser concesións administrativas, son as empresas, e están impedindo coa súa cerrazón poder facer novas liñas de transporte no noso territorio. Como di o documento,  isto pasa en primeiro lugar por que tiñamos un acordo político entre a Xunta de Galicia e o concello, e en segundo lugar, porque os operadores aceptasen as condicións e asinasen o contrato programa, e é aí onde imos atopar o principal escollo, xa que moitas destas empresas “nin comen nin deixan comer”, e de feito hai un conflito latente, amañado no seu día precariamente e que pode estalar en calquera momento, que é que o servizo Os Ánxeles-Bertamiráns-Santiago de Compostela está sendo compartido por dúas empresas que teñen xurisdición sobre esa liña, e sempre unha está querendo prevalecer sobre a outra, e as dúas non teñen o mesmo material nin prestan o mesmo servizo nin garanten as mesmas frecuencias, pero si teñen concesión administrativa, e polo tanto teñen intereses económicos. 
Así que dende o grupo socialista favorecemos a solución destes problemas nesta lexislatura, mesmo coa axuda da oposición para tentar convencer á nova administración autonómica da necesidade de que as súas políticas de transporte vaian por este camiño, así que agás o que respecta á proporcionalidade na comisión, no resto dos temas estamos dispostos a votar afirmativamente. Abrimos unha segunda quenda de intervencións para os grupos que desexen facelo. Ten a palabra o voceiro do BNG”.
Intervén o voceiro do grupo municipal do BNG don Xosé Manuel Fernández López para dicir: “ Pola nosa parte non hai diferenzas de fondo co manifestado polo señor alcalde, xa que se hai que reformar o punto da proporcionalidade por imperativo legal haberá que facelo. Non sei eu se no caso de Ágora Aberta se fixo igual”.
Toma a palabra o señor alcalde don Carlos Antonio Fernández Castro para dicir: “ Probablemente non, e probablemente “metemos a pata”, entre outras cousas, se me permite unha precisión breve, non acordarmos quen faría as funcións de secretaría naquela comisión e tivemos que resolvelo posteriormente”.
Intervén o voceiro do grupo municipal do BNG don Xosé Manuel Fernández López para dicir: “ O noso grupo propuxo crear unha comisión deste tipo para dar cabida á participación cidadán e que os veciños puidesen aportar os seus criterios como aproximación á realidade, e non co obxectivo de ralentizar o proceso, senón todo o contrario, e dende logo non pensando quen sería o beneficiado políticamente. Somos conscientes de toda a serie de problemas que hai, e de que a actual lei de transportes non é a idónea para crear un servizo público como debería ser. Tamén estaba no noso programa este asunto do transporte público, e tampouco o fixemos coa idea de “se acertamos acertamos todos e se fracasamos fracasamos todos” , senón que o fixemos dende o punto de vista de que se implantase un servizo público tanto dentro como fora do concello. Xa dixemos na comisión informativa, que o plantexabamos conxuntamente, senón o tiveramos feito dicíndolle ao grupo de goberno que implantase o transporte público e nós dende fora faríamoslle oposición. 
Ao respecto do informe, das declaracións que fixera o alcalde na prensa no mes de xaneiro xa se deducía que ese informe existía e que había eses datos. Agora se trata de tomar unha decisión política de implantalo na súa integridade, non implantalo, facelo gradualmente ou ver que facemos nesas liñas que se veñen de mencionar. No anexo técnico que nós vimos o concello de Ames non propuxo ningunha liña mais que a de Chave de Ponte a Santiago, na que o concello de Ames tería que aportar cinco mil e pico de euros. É un problema de opción política no sentido de facer unha política para ordenar e mellorar a calidade de vida dos veciños, no sentido mais puro do concepto. O BNG está disposto a apoiar que o concello de Ames asuma unha aportación económica, que habería que estudar, para implantar o transporte público no rural.
Eu creo que o estudo nolo deberían ter presentado antes, porque era razoable que o coñecesen os grupos municipais e os veciños dende xaneiro, e pudesemos opinar sobre ese custe de 250.000 euros para esas 6 liñas, porque se non se tivese suscitado este debate hoxe aquí posiblemente non coñeceríamos a existencia do estudo.  Temos que sinalar que ese custe de 250.000 euros sería o custe de implantar as seis liñas supoñendo que os autobuses fosen baleiros, e ademais é unha estimación polo alto, optimista no senso de marcar un límite suficiente para negociar coas empresas, e hai que supoñer que os buses non irán baleiros e algúns euros de retorno terán que vir para o concello.
Con respecto aos aforros, ás economías para o concello, no anterior convenio a diferenza do custe do billete co que aboaba o usuario o financiaba a Xunta ao 60% e o concello ao 40%. Agora, neste novo convenio que está en stand by, nas liñas metropolitanas se produce un aforro do 50% para o concello con respecto ao convenio anterior, e se non lembro mal, o custe anual para o concello de Ames non son 100.000 euros”. 
Toma a palabra o señor alcalde don Carlos Antonio Fernández Castro para dicir: “depende de se falan das cifras reais ou das presupostadas”.
Continúa dicindo o voceiro do grupo municipal do BNG don Xosé Manuel Fernández López: “ A non ser que a débeda que ten o concello do ano 2006, 2007 e 2008  que saíu na prensa estea equivocada, eran 172.000 euros. É moito, non dicimos que non, e teremos que pagar eses cartos á Xunta nalgún momento, pero tamén é certo que grosso modo todos os veciños de Ames, estimando que sexamos 27.000, que xa somos mais, estamos facendo unha aportación, vía orzamento, de un pouco mais de dous euros e medio anuais para o transporte metropolitano, independentemente de onde viva cada cidadán, existindo as  diferenzas que existen no servizo e rompéndose por tanto o concepto da igualdade de oportunidades. Non parece razoable que un veciño de Agrón ou Trasmonte aporte unha cantidade para o transporte que só disfrutan os que viven noutros núcleos, así que nese senso implantar o transporte metropolitano no rural é avanzar no sentido da igualdade de oportunidades para todos os veciños independente de onde vivan. Nada mais, e se o grupo de goberno  vai apoiar a emenda mellor que mellor”.
Toma a palabra o señor alcalde don Carlos Antonio Fernández Castro para dicir: “ Moitas grazas. Ten a palabra de novo o señor Argibay”.
Intervén o concelleiro do grupo municipal popular don Ramón García Argibay para dicir: “ Como vostede mira todo en clave electoral, dígolle que o Partido popular vai apoiar o que vaia encamiñado a apoiar aos veciños de Ames, propoña quen propoña a idea, porque queremos que melloren a súa vida. Cando vostede fala de que temos o problema económico dos tres millóns de euros menos de ingresos, ogallá fose así, porque se collemos o orzamento do ano 2008, prorrogado este ano, os ingresos que tiñamos de servizos aí non se parece nin de lonxe a eses tres millóns de euros, porque as obras que vostede levou ao plan estatal estaban xa orzamentadas no orzamento do 2008. 
Falando do transporte comarcal gustaríame en primeiro lugar  saber cánto lle custou o informe de Tragsatec, se mo pode dicir”.
Toma a palabra o señor alcalde don Carlos Antonio Fernández Castro para dicir: “ Ao concello de Ames non lle custou nada”.
Continúa dicindo o concelleiro do grupo municipal popular don Ramón García Argibay: “ O supoñía, porque traballei no grupo Tragsa e sei cómo funciona, e lle podo asegurar que ese informe que fixo Tragsatec é moitísimo mellor que a memoria que lle pasou a empresa de limpeza. 
E me gustaría dar un repaso a ese convenio comarcal,  que xa é algo, aínda que manifestamente mellorable. O convenio do ano 2006 tiña unha vixencia de 4 anos e remataría no 2010, pero polas deficiencias atopadas ou para mellorar o servizo se fixo o novo, que o substituirá cando entre en vigor nas condicións que procedan, e teña por seguro que o novo goberno tomará as decisións que teña que tomar, e o fará ben, porque o Partido popular economicamente o fará como o fixo antes, mellor que o grupo socialista, tanto a nivel autonómico como a nivel local, o digo por dar tamén unha pincelada electoral. 
O convenio di que os concellos asinantes teñen competencias propias dentro do seu termo municipal, é dicir, que o concello pode tomar decisións no que atinxe a transporte urbano, e ás veces hai problemas coas empresas e ás veces non, por iso nós na nosa emenda á moción deixábamos moi claro a viabilidade da mellora do transporte público, porque  pode haber algunha opción na que si haxa que falar coas empresas, pero dentro do termo municipal non sempre. Cando se fala de conectividade das liñas o convenio di tamén que se teñen que garantir as mellores conectividades  entre as diferentes redes de transportes, o que quere dicir que se temos unha rede pagada polo concello o transporte metropolitano tamén ten que garantir os enlaces. Supoño que vostede cando asinou este documento o lería  antes, porque no que respecta ao voto ponderado o concello de Ames aporta un millón e pico de viaxeiros ao ano, e á hora de tomar as decisións nese órgano que se creou, vemos que a Xunta de Galicia, que é quen sufraga a maior parte do custe, ten lóxicamente mais voto, pero observamos con sorpresa que o concello de Santiago aporta pouco mais de 100.000 viaxeiros e ten o 29,8% do voto, mentres que Ames, que aporta o 47% ten o 6,4 % do voto. Esa é a xestión municipal, e o digo no que respecta a o tema dos usuarios, porque se falamos das liñas, temos exemplos como o do concello de Oroso en que si que se preocupou por solucionalas, instalando algunha nova. Pero volvendo aos usuarios e tendo en conta os datos do convenio do 2006 que se asinou no seu momento ¿como é posible que vostede delegara a capacidade de decisión, comparando os usuarios de Santiago cos do resto dos concellos?  E tamén o concello de Teo é un dos que participa claramente, aínda que está en menos da metade de usuarios que Ames.
 No novo convenio, que aínda é un protocolo de intencións, a nós non nos parecen adecuados os percorridos, tamén vemos que hai concellos novos que se adhiren, como por exemplo Trazo, e observamos que se segue na mesma liña, porque as achegas que lle corresponden ao concello de Ames para o ano 2009, neste documento provisional se sitúan en algo mais de 83.500 euros, que é un 47% das achegas de todos os concellos adheridos. E tal e como manifestaba o compañeiro do BNG,  hai dous matices novos que se engaden, o SIM (Servizo de interese municipal)  e o SIME  (Servizo de interese metropolitano), cuxas diferenzas entre un e outro son que no primeiro caso os concellos poden dotarse a si mesmos dunhas liñas de transporte dentro do seu propio concello,  que unan (o que dixen antes de “garantir”) o transporte entre as liñas do concello e as liñas comarcais, e curiosamente, os únicos concellos que se adhiren a este SIM, neste documento provisional pero que xa estaba moi avanzado son Brión e Teo, Ames non aparece, non hai vontade de adherirse. Si aparece na área metropolitana. 
Quen paga esixe, e vemos que quen mais paga é Ames. Esa é a súa política, vostede nos saca informes porque sempre xoga con cinco ases cando na baralla española todo o mundo sabe que hai que xogar con catro, pero nós xa non estamos en primeiro e vamos aprendendo cómo funciona vostede. O problema é que non ten vontade, evidentemente atopou un erro técnico, que aproveitou como un perfecto dianteiro para marcarnos un gol, pero cando fala da cooperación do grupo popular para a relación coa Xunta non ten que esquecer que quen goberna este concello é vostede e a responsabilidade é súa, non vaia xa poñendo por diante que a responsabilidade é do partido popular, porque a ver se o non facer as cousas no concello de Ames é responsabilidade nosa, porque igual que recorreu a Aznar non nos sorprendería nada. O mesmo fai o voceiro do seu grupo por exemplo na radio, lembrando o de hai 30 anos, cando moitos de nós case nin naceramos. Vostede non ten vontade política de levar isto adiante, porque se a tivera o tería demostrado. Nós si temos vontade de conseguir un transporte urbano ou municipal de calidade, evidentemente hai que mirar os custes, sobre todo na época na que estamos, pero é que hai que ter en conta que cando se fai unha planificación hai que buscar fórmulas, como vostede sempre di, cando se fai un pre-suposto. 
Agora lle ven ben falar das condicións económicas e non digo que non teña razón, pero se fora unha persoa que tivera un grupo de goberno con capacidade de xestión e que non improvisara non nos atoparíamos nesta situación. Nós cremos que o transporte urbano, municipal, público, ou como queira vostede chamarlle, ten futuro en Ames, hai que estudalo, planificalo, ver as demandas das distintas parroquias, porque evidentemente non pode chegar o autobús a cada porta, pero si que hai fórmulas. Vou poñer un exemplo, o concello de Arnedo na Rioxa, que ten algo mais de 14.000 habitantes, mais pequeno que Ames,  e aprobaron o transporte municipal con consenso dos grupos políticos. Alí o Partido popular está gobernando por maioría absoluta, e por iso hai transporte. Se aprobou por unanimidade. 
Se nalgún momento vostede quere contactar con nós lle podo asegurar que se hai éxito o compartiremos e se hai fracaso tamén, porque non se equivoca o que non fai nada, e ás veces hai que ter a gallardía e a valentía de xestionar, e dicir vou levar a cabo un plan, que é posible, viable, e aí está o transporte comarcal para velo, e se pode levar adiante, por iso nós presentamos esa emenda ou voto particular, que ao final desenvolveuse nun acordo co BNG, para que esta moción teña éxito. O problema desta moción é que ao mellor se aproba por unanimidade e como outras cousas queda aí no baúl dos recordos onde a chave a ten vostede. De momento nada mais, moitas grazas”.
Toma a palabra o señor alcalde don Carlos Antonio Fernández Castro para dicir: “ Moitas grazas pola súa moi partidista intervención. Vostede sempre cre que está ben documentado e que estuda moi ben os asuntos, pero sempre cae no mesmo erro de que non coñece os temas de fondo na súa extensión, se queda collendo datos superficiais e sempre  comete erros garrafais.  Mixtura tal grao de confusión de datos que mesmo o debate con vostede é imposible, porque ¿que terá que ver a liña metropolitana, pola que Ames e Brión chegamos a un acordo e teríamos que pagar uns 5.000 euros e pico, coas liñas de interese municipal, que son exclusivas dun concello? ¿e que terán que ver os 5.000 euros orzamentados para suplementar unha liña metropolitana cos 250.000 euros que teñen de custe, segundo ese estudo de Tragsatec, a implementación das liñas de interese municipal? Estudo que, por certo, non tivo custe para o concello porque nesa capacidade de xestión que vostede sempre nos quere retirar negociamos coa Consellería para non pagalo, igual que neste concello imos saír adiante economicamente por moito que lles pese, porque cando temos dificultades económicas de índole interna conseguimos 4.350.000 euros do Plan Zapatero, conseguimos 400.000 euros dun convenio directo entre a Deputación de A Coruña e o concello de Ames, e conseguimos outros 404.000 euros de dous plans da Deputación que negociamos en representación de todos os concellos e tiven a oportunidade de negociar eu como presidente da Fegamp. E xa lles anticipo a novidade de que temos apalabrados outros 400.000 euros dun convenio coa Deputación para un novo proxecto deste concello. Polo tanto non fagan unha moción de censura e déixennos tempo para gobernar, e cando gobernemos daremos conta do que somos capaces de facer, teremos un cuartel da garda civil rematados ou en moi avanzada construción, teremos unha escola infantil, que probablemente xa non será galescola, tal e como nós desexábamos, teremos un instituto e un parque comarcal de bombeiros  en marcha, e teremos toda unha serie de investimentos que serán o orgullo dos amienses e o orgullo dun goberno en minoría do que todo o mundo dicía atenazado e sen capacidade de xestión. Simplemente déannos tempo.
Señor Argibay, vostede o mixtura absolutamente todo. Empeza por facer unha lectura crítica do acordo do Plan comarcal de transportes do ano 2006, e como vostede ten unha mente retorcida intenta quitarlle defectos, e ese convenio, que asinei eu en representación do concello de Ames, o asinei despois de estar autorizado polo pleno, polo tanto, eu xa sei que a vostede lle gustaría danar a miña imaxe de alcalde e devaluar a miña capacidade de xestión, pero cando actúo nono fago de xeito unipersoal, o pleno, cando me autorizou, coñecía perfectamente o contido dese convenio, e autorizoume porque as persoas que o fixeron non son tontas e sabían perfectamente a qué me autorizaban. Sabían perfectamente o porqué de que teñamos unha porcentaxe da participación nas decisións económicas e outra porcentaxe de participación nas decisións de infraestruturas. A nosa participación económica ven dada polo número de viaxeiros estimados, que logo, na realidade oscilan arriba ou abaixo, e cando vostede di que temos unha estimación para un ano determinado dun millón douscentos mil viaxeiros, como cada concello pon dous céntimos por viaxeiro, tócannos 120.000 euros, loxicamente pagaremos mais cun concello que aporta menos viaxeiros, e se Teo tiña penso que bastante menos da metade que nós, uns catrocentos mil viaxeiros, pagará menos. Así que nada lle pode facer pensar a vostede que eu son imbécil cando asino un convenio, entre outras cousas porque eu non asino nada distinto ao que o pleno me autoriza. Cando eu asino o fago con pleno coñecemento de causa, eu e os que me autorizaron, que son o pleno da maioría desta corporación. Claro que Santiago de Compostela, con menor número de viaxeiros, ten unha porcentaxe maior na decisión das infraestruturas, porque ¿onde nacen as liñas,  senón no centro da cidade de Santiago? ¿por onde discorren as liñas, senón polas rúas de Santiago? Cando pedimos que se coloque unha marquesiña cerca do hospital clínico para que os veciños podan resgardarse ¿en que concello cre vostede que se implanta esa infraestrutura? Ou cando é necesario implantar un carril-bus, como se pretende facer aínda que vai con retraso porque faltaba o túnel da Galuresa ¿en que territorio cre vostede que se fai? E ¿por que alcaldes populares, como naquel momento o de Teo, o de Boqueixón e o de Val do Dubra, asinan naquel momento comigo ese convenio? ¿están equivocados ou favorecen a Santiago de Compostela porque si? ¿e como cre vostede que se vai implantar o billete combinado para que os veciños, cando cheguen a Santiago, podan usar o transporte urbano dese concello de xeito gratuíto? Pois chegando a un acordo con Santiago de Compostela, porque imos meter nos seu transporte público varios millóns de viaxeiros ao longo do ano que non lle van pagar xa que van ter transporte combinado, e na marxe de corenta e cinco minutos dende a primeira viaxe van ir co primeiro dos billetes e gratis no transporte municipal de Santiago. Así que vostede tenta buscar una lectura que non se corresponde coa realidade ¿por que me censura a min que asinara ese convenio? Non me interrompa, que tampouco eu lle interrompín a vostede, señor Argibay, non está no uso da palabra. Ten unha óptica absolutamente partidista que lle impide ver a realidade e lle impide ver que o convenio estaba perfectamente estudado e que todas as partes estabamos de acordo.

Fala de que nós non temos vontade política de implantar o sistema de transporte, pois se non a tivésemos non levaríamos todo o tempo que levamos negociando este tema. E lle digo unha cousa, que estas liñas de carácter municipal, hoxe por hoxe non están anuladas, senón que simplemente houbo unha paralización na continuidade do convenio porque houbo un cambio de goberno. Nós agora estamos ansiosos por sentarnos cos novos interlocutores, que é un grupo político que xa gobernou antes, nos primeiros anos da miña alcaldía, e co que fun quen de chegar a acordos, e estou sendo quen de chegar a acordos con eles na propia Fegamp, entre eles a miña propia elección como presidente da Fegamp foi pactada co Partido popular, porque o BNG quería implantar unha presidencia rotatoria que nin o grupo socialista nin o grupo popular aceptábamos, e polo tanto o BNG quedou coa súa porcentaxe minoritaria aparte. Señor Argibay, vostede nunca verá en nós vontade política para nada, pero se non a tivésemos non tiveramos forzado á Dirección Xeral de Transportes a que nos pagara o estudo, porque o estudo non foi ningunha negociación chapuceira, xa que sabiamos perfectamente, pola miña outra vertente,  que a Dirección Xeral de Transportes tiña dezaoito millóns de euros nos orzamentos da Xunta de Galicia para implantar sistemas de transporte, e negociamos porque Ames é un concello emerxente, o mais importante da comarca despois de Santiago de Compostela, e por iso, por capacidade de xestión, conseguimos que nolo pagaran. Evidentemente, encargáronllo a quen quixeron, a nós pareceunos ben Tragsatec porque é unha empresa do Estado e non hai que facer concursos porque son encomendas de servizo.
Eu vou cumprir dentro duns meses seis aos como alcalde deste concello, e pode que neste tempo vostede dubide da miña vontade política de poñer en marcha este sistema, pero antes de min aquí gobernou trinta e dous anos ininterrompidos o Partido popular, con Franco e a continuación de Franco, e as vontades políticas son mais fáciles de demostrar en trinta e dous anos que en seis, e aínda así quero mirarlle aos ollos cando no mandato deste alcalde se implante o sistema de transporte. E quero que vaia despois a dicirlles aos veciños polas parroquias que este alcalde non tiña interese político en poñer en marcha este sistema. Sen que vostede se enterase, porque non tiña por que enterarse, este goberno municipal xa ten un estudo feito sobre este asunto, e voulle dicir algo mais, que levamos tempo buscando o diñeiro necesario para implantalo, e se o conseguimos será grazas á nosa capacidade de xestión, pero 250.000 euros non se sacan de calquera sitio, e gobernando hai que optar e decidir qué deixamos de facer para quitar doutro sitio os cartos e adicalos a este plan, ou conseguir, por fóra do orzamento, 250.000 euros de terceiros, outras administracións, para podelo implantar. Eu non desbotei aínda a posibilidade de implantar este sistema, e estarei orgullosísimo de subirme aos autobuses o día que se implanten e facer un percorrido polas distintas aldeas do concello a deixarlles ben clara a vontade política deste goberno. Non me veña vostede co exemplo de Arnedo, porque vostede non o sabe porque non é de aquí e non coñece isto ben, pero non hai que ir a Arnedo, xa que en Brión hai un microbús da empresa Modesto Riveiro que percorre as aldeas do concello, pero a diferenza é que alí non hai uns concesionarios que llo impidan, e nós temos o concello taladrado por concesións administrativas de transporte. Se collemos o tramo de Roxos a Portomouro nos topamos con uns concesionarios, en Bertamiráns nos topamos con outros, se queremos cruzar a estrada de Negreira topámonos con outros, e por tanto ningún exemplo é igual que o do lado. Está falando de temas que non coñece. 

Repito que a posición do grupo socialista é de non poñer ningún problema en apoiar esta proposta, co condicionamento xurídico mencionado da proporcionalidade, que significa que aquí hai un alcalde que estuda os asuntos, porque falou vostede de dianteiro que mete un gol, e os meto porque coñezo a normativa, e a pesar de vir asistido vostede polo seu ordenador portátil vostede descoñece a lexislación e a normativa. Claro que metemos goles, pero non son en falta ou en carga ao contrario, son goles tan sinxelos como este de que non se pode constituír unha comisión que non respecte a proporcionalidade existente na corporación. Como rematamos xa as quendas de intervencións e vostede interviu nas dúas non ten a palabra, quen decide sobre isto é o presidente da sesión plenaria. Señor Argibay, chámolle á orde. Que conste en acta literalmente, señora secretaria, que o señor Argibay me está acusando de manipular este pleno. Fixo vostede as súas dúas intervencións, non ten a palabra, esgotou as súas dúas quendas, apréndase o regulamento”. 

Intervén o voceiro do grupo municipal do BNG don Xosé Manuel Fernández López para dicir: “ Eu non sei se se pode manter a representación de dúas persoas aínda que a capacidade de votación sexa proporcional, o digo pola posibilidade de que vaian dúas persoas”. 
Toma a palabra o señor alcalde don Carlos Antonio Fernández Castro para dicir: “ Tal e como está a lexislación, para manter a proporcionalidade serían tres membros do grupo socialista, dous membros do grupo popular e dous membros  do BNG. Rematada a quenda de intervencións sométese a votación este punto, entendendo que se acepta polos propoñentes a modificación na composición pasando a ser proporcionada”. 
Rematadas as intervencións, o Pleno da Corporación acorda aprobar por unanimidade dos membros presentes a moción do grupo municipal do BNG, coa emenda engadida polo grupo municipal popular e o cambio preceptivo sinalado polo informe xurídico.
Intervén o concelleiro do grupo municipal popular don Ramón García Argibay para dicir: “ Pido a palabra para explicación de voto”.

Toma a palabra o señor alcalde don Carlos Antonio Fernández Castro para dicir: “ Advírtolle claramente que como se escape o mais mínimo da explicación de voto será expulsado ou levanto a sesión. Subterfuxios non. Señor Argibay, por moito que lle desguste,  correspóndelle ao presidente dirixir as sesións plenarias. Ten a palabra para explicación de voto”.
Intervén o voceiro do grupo municipal do BNG don Xosé Manuel Fernández López para dicir: “ Que nos poñamos vehementes nalgunha ocasión forma parte da nosa función, así que a ver se volven as augas á súa canle. Eu estou moi contento de que saíse adiante a moción co consenso de todos para implantar o transporte no medio rural. Pero se fixo unha afirmación aquí que non sería xusto que quedase sen explicar, e teño, neste caso, que tirarlle un capote ao goberno, porque o convenio do 2006 foi aprobado por unanimidade, cos votos a favor do Partido popular, non por maioría absoluta, senón, repito, por unanimidade, e iso eu quería clarificalo. En terceiro lugar, seguimos esperando a reunión de portavoces polo tema do aparcadoiro soterrado do Milladoiro”. 
Toma a palabra o señor alcalde don Carlos Antonio Fernández Castro para dicir: “ ¿Iso é unha explicación de voto, señor Fernández. Están terxiversando continuamente a sesión planaria. Explicación de voto significa explicar o porqué tomaron a decisión de votar de determinado xeito.”
Intervén o concelleiro do grupo municipal popular don Ramón García Argibay para dicir: “ Vou explicar por qué o partido popular votou a favor desta moción. Primeiro, porque é froito dunha negociación, como tamén fixemos co grupo de goberno no tema do parque de bombeiros ou do parque central do Milladoiro, e como seguiremos facendo”.
Toma a palabra o señor alcalde don Carlos Antonio Fernández Castro para dicir: “ Mire, perdoe, vostede ten preparada unha intervención para algo que eu non dixen, porque vostede pensaba que nós nos íamos opoñer á moción, e os ía acusar de pactar co BNG, pero eu niso non me metín para nada, e está a facer unha intervención equivocada, señor Argibay. Retírolle a palabra porque está dando unha explicación de voto sobre un asunto que ninguén puxo enriba da mesa”.
Intervén o concelleiro do grupo municipal popular don Ramón García Argibay para dicir: “ De igual xeito ca vostede, no seu día, preferíu a galescola a nada, o partido popular preferíu este transporte a nada”.
Toma a palabra o señor alcalde don Carlos Antonio Fernández Castro para dicir: “Rematou a súa explicación de voto. Retírolle a palabra. Pasamos ao punto seguinte da orde do día. Se continúa interrompéndome, señor Argibay, o expulso do pleno. Abandone o pleno, por favor, queda expulsado”.
4.2.- Moción do grupo municipal do BNG de apoio á manifestación convocada pola Mesa de Normalización Lingüística co gallo do día das letras galegas.
PROPOSTA EN DEFENSA DA LINGUA GALEGA

Nos últimos meses, a sociedade galega viuse mergullada nunha campaña promovida dende diferentes grupos de poder que pretende espallar a idea dun suposto proceso impositivo do galego presentando, con cinismo, o mundo ao revés. A realidade do día a día e os estudos sociolingüísticos realizados ata a data desmontan tal falacia. Así, o Consello de Europa advertiu nun contundente informe de finais de 2008 que en Galiza non se están a cumprir tratados internacionais sobre dereitos lingüísticos e que non hai garantías mínimas para este idioma en sectores tan importantes como o ensino, os servizos públicos, a xustiza ou os medios de comunicación. Así mesmo, a Real Academia Galega vén de publicar un estudo sinalando que en doce anos se reduciu á metade a cantidade de persoas que fala habitualmente en galego.
O pasado mes de setembro o Plano desta Corporación acordou apoiar o “Manifesto a prol da convivencia lingüística e de igualdade de dereitos para o galego”, manifestando así a vixencia do seu compromiso en materia de normalización lingüística, que dera os seus primeiros pasos na anterior lexislatura coa aprobación da “Ordenanza de impulso do galego no Concello de Ames” ou coa creación do Servizo de Normalización Lingüística, entre outros.

Dende aquela, este manifesto en defensa da igualdade de dereitos para o galego continúa a se manter en vigor, máxime cando o novo goberno da Xunta de Galicia anuncia a súa pretensión de desmantelar puntos básicos da oficialidade do galego, como as escolas infantís que se imparten nesta lingua, o decreto que regula un mínimo do 50% do ensino en galego ou a lei que sinala que os topónimos do noso país terán como forma oficial a galega.
Estas medidas non só van en contra de acordos unánimes do Parlamento Galego, senón que vulneran o Estatuto de Autonomía, que sinala o galego como lingua propia de Galicia e a obriga dos poderes públicos de potenciala nos diferentes ámbitos, e mesmo supoñen un perigo de confrontación e fractura social absolutamente indesexable.

Dada esta situación, e entendendo necesario o apoio institucional a actos en defensa da nosa lingua, o Pleno da Corporación acorda:

1. Apoiar todas as propostas sociais e institucionais que promovan o cumprimento da lexislación vixente sobre o uso da lingua galega (Plan de Normalización lingüística...), así como aquelas iniciativas en contra de políticas que contribúan á súa marxinalización, como a derrogación do Decreto 124/2007, de uso e promoción da lingua galega no sistema educativo.

2. Facer un chamamento público á participación dos veciños e veciñas de Ames nas iniciativas sociais e institucionais que se celebren o 17 de maio en apoio do Decreto 124/2007, de uso e promoción da lingua galega no sistema educativo, e na celebración do Día das letras galegas.
Toma a palabra o señor alcalde don Carlos Antonio Fernández Castro para dicir: “ Para explicar o contido da moción ten a palabra don Vítor Vicente, do grupo propoñente da mesma”.

Intervén o concelleiro do grupo municipal do BNG don Vítor Vicente Díaz para dicir: “ Como a esta moción hai interposta unha emenda do grupo socialista e seguindo o procedemento, cedo a palabra ao compañeiro Santomil, que non estivo na Comisión Informativa Permanente de Educación, Cultura, Deportes, Mocidade, Servizos Sociais e Políticas de igualdade, o día 24 de abril ”.

Intervén o concelleiro do grupo municipal do BNG don David Santomil Mosquera para dicir: “ Houbo unha negociación entre o BNG e o grupo socialista en torno a esta moción, a prol de darlle solucións ás cousas mais alá do partidismo e o enfrontamento, producíndose unhas variacións mediante a emenda do grupo de goberno. Pásolle a moción xa modificada á señora secretaria e dou paso a sinalar os cambios seguidamente. O primeiro cambio tivo lugar no título, que pasaría a ser “Proposta en defensa da lingua galega”. O seguinte cambio se fixo no terceiro parágrafo, onde dicía “galescolas” agora di “escolas infantís”. Finalmente, na parte resolutiva, se cambiaron os puntos 1 e 2.  A continuación, o contido da moción o vai explicar o compañeiro Vítor Vicente”.
Intervén o concelleiro do grupo municipal do BNG don Vítor Vicente Díaz para dicir: “ A parte resolutiva desta moción, xa modificada, conclúe “Apoiar todas as propostas sociais e institucionais que promovan o cumprimento da lexislación vixente sobre o uso da lingua galega (Plan de Normalización lingüística...), así como aquelas iniciativas en contra de políticas que contribúan á súa marxinalización, como a derrogación do Decreto 124/2007, de uso e promoción da lingua galega no sistema educativo” no punto primeiro. Como punto segundo “Facer un chamamento público á participación dos veciños e veciñas de Ames nas iniciativas sociais e institucionais que se celebren o 17 de maio en apoio do Decreto 124/2007, de uso e promoción da lingua galega no sistema educativo, e na celebración do Día das letras galegas”. As presentes modificacións, como xa dixo o meu compañeiro Santomil, son froito dunha negociación entre o Bloque Nacionalista Galego e o Partido Socialista sobre a orixinal moción presentada por nós, e chegamos a este acordo porque esta é unha moción mais ampla que a anterior  e para a amosar o apoio desta corporación en primeiro lugar ás propostas sociais e institucionais en defensa da lexislación existente, e tamén porque fai un apoio puntual ás manifestacións en contra da marxinalización do galego. O sentido desta moción é que o BNG, ao igual cun sector moi importante da sociedade galega, nos amosamos francamente preocupados pola nosa lingua, tanto mais cando hai unha campaña orquestrada por diversos grupos sociais que pretenden espallar o convencemento á cidadanía de que se está impoñendo o galego e que o castelán corre perigo no noso país. Cremos que a situación da lingua é francamente delicada porque hai unha tendencia moi acusada de perda de falantes, e que isto non é que o diga o BNG, é que o corroboran o INE, o Consello Europeo e a Real Academia Galega, entre outros organismos, e que o actual goberno da Xunta de Galicia o empeora coa derrogación do decreto do galego para o ensino. Nós como grupo político rexeitamos explicitamente calquera iniciativa que supoña dar pasos atrás na normalización do noso idioma, e desgrazadamente non é doado para nós ter que facelo a estas alturas de século. A non presenza no pleno do partido popular impide un debate a este respecto sobre este tema lingüístico que agardabamos, porque entendo que pode ter un altísimo interese social e persoal para min”.
Toma a palabra o señor alcalde don Carlos Antonio Fernández Castro para dicir: “ Moitas grazas pola súa irónica intervención, a min tamén me gustaría que estivese aquí o grupo popular e tivésemos un amplo debate sobre estas cuestións da lingua, pero renunciaron a facer uso desa prerrogativa. Ten a palabra o concelleiro don Francisco Villaverde”.
Intervén o voceiro do grupo socialista don Francisco Villaverde Marcos para dicir: “ Boas noites a todas e a todos.  Como dixo o compañeiro Vítor, a moción foi consensuada, xa na comisión se manifestara que se non había cambios na mesma o grupo socialista se abstería, e coas nosas propostas acadamos un mais amplo apoio ao que realmente é o uso da lingua e mais os apoios que manifestamos aos veciños para promover a participación da xente en defensa e na exaltación do idioma. Para nós non pode haber liberdade lingüística sen coñecementos lingüísticos e ademais, as persoas bilingües teñen mais oportunidades de todo tipo, tamén laborais. Manter o consenso e o acordo en torno á lingua é importante, porque a lingua non debe ser nunca motivo de división, a lingua une, somos galegos, e ser galegos implica ter unha lingua que nos caracteriza e identifica. Por todo isto nos parece importante que esta moción saia adiante por consenso”.
Toma a palabra o señor alcalde don Carlos Antonio Fernández Castro para dicir: “ Rematada esta primeira quenda de intervencións e se non hai ninguén que queira intervir nunha segunda quenda,  damos por rematado o debate e pasamos á votación deste punto da orde do día”.
Rematadas as intervencións, o Pleno da Corporación acorda aprobar por unanimidade dos membros presentes a moción do grupo municipal do BNG, unha vez modificada pola emenda do grupo municipal socialista, Proposta en defensa da lingua galega. 
Punto Quinto.- Rogos e Preguntas.

Rogos.- 

Intervén o voceiro do grupo municipal do BNG don Xosé Manuel Fernández López para formular os seguintes rogos: 
Primeiro rogo. Se trata dun rogo relativo á cobertura telefónica móbil e de ADSL,  e vai dirixido a quen teña competencia sobre isto no goberno municipal. Un veciño de Agrón con discapacidade visual non pode acceder a internet e non pode usar o seu teléfono móbil, cousas ambas que lle facilitarían moito a vida e o traballo. Rogo se teña en conta este problema e se fagan xestións para que se lle poña solución.

Toma a palabra o señor alcalde don Carlos Antonio Fernández Castro para dicir: Tomamos nota deste rogo. ¿algún outro mais?

Segundo rogo. Este é un rogo lamentablemente xa reiterado neste pleno, e ademais unha petición de aclaración. Se refire á certificación da remisión de Ágora Aberta á Xunta Consultiva. Fixemos unha primeira petición, no mes de agosto, á secretaría, que respondeunos no mes de setembro que deberíamos facerlla á alcaldía, así o fixemos, e seguimos pendentes de resposta. 

A aclaración é referente á afirmación que fixo o señor portavoz do goberno na radio municipal, cando dixo que sobre este tema tiñamos que facer a petición á secretaría. Está feita a petición ás dúas entidades. Rogamos que nos remitan a certificación de cándo se enviou a documentación á Xunta Consultiva. É a enésima vez que o pedimos.
Toma a palabra o señor alcalde don Carlos Antonio Fernández Castro para dicir: Tomamos nota deste rogo. ¿Algún outro rogo? Ten a palabra o señor Santomil.
Intervén o concelleiro do grupo municipal do BNG don David Santomil Mosquera para formular o seguinte rogo: 
Terceiro rogo.  Este é un rogo relativo a un escrito que presentamos o día 16 de outubro do ano 2007 sobre as causas polas cales non estaba recepcionado o parque empresarial Novo Milladoiro. No pleno dese mes de outubro houbo unha pregunta formulada polo meu compañeiro Xosé, onde se indicaban como posibles causas a contaminación do regato de Coira por un lado e o relacionado con esa barreira onde falecera algún mozo. De todos os xeitos nós seguimos agardando que se nos facilite a listaxe de obrigas por parte do parque empresarial para que poida ser recepcionado. Rogamos que se nos resposte o antes posible.
Toma a palabra o señor alcalde don Carlos Antonio Fernández Castro para dicir: En canto estea elaborada a listaxe se lles facilitará. Se non hai mais rogos pasamos ao apartado de preguntas.
Preguntas.- 

Intervén o voceiro do grupo municipal do BNG don Xosé Manuel Fernández López  para formular a seguinte pregunta: 
Primeira pregunta. Se trata dun tema que compete ao concelleiro de obras e servizos, señor Nieto, e é unha pregunta xa feita aquí mais veces. Refírese ao campo da festa de Trasmonte  sobre ese proxecto complementario que está pendente ¿xa se conseguiu o financiamento?
Toma a palabra o concelleiro de Infraestruturas e obras, servizos básicos, parques e xardíns, don Gustavo Nieto Santiago para dicir: Se consultou a varias empresas e creo recordar que temos un abaratamento de 14 ou 15.000 euros, é dicir, que dos 50.000 iniciais pasaría aos 36.000 euros, pero agora de momento non temos o financiamento.
Intervén o concelleiro do grupo municipal do BNG don David Santomil Mosquera para formular a seguinte pregunta: 

Segunda pregunta.

Formulo esta pregunta á concelleira de Medio Ambiente sobre a contaminación do regato de Coira, tema que enlaza co falado antes do parque empresarial Novo Milladoiro. É unha pregunta nosa feita nun escrito do día 31 de marzo. ¿Se fixeron actuacións para avaliar isto, o impacto ambiental e hai solucións a este problema?
Toma a palabra a concelleira de Medio Ambiente dona Úrsula Seijas Seoane para dicir: Como no seu escrito facían varias preguntas a un mesmo departamento vínme na obriga de demandar as respostas a diferentes técnicos, e estamos  agardando polos informes. Podo contestarlle agora que a brigada medioambiental sacou a roda da que vostede falara e algún que outro material. Na semana que ven agardo recabar os informes que me faltan e remitireillos.

Continúa dicindo o concelleiro do grupo municipal do BNG don David Santomil Mosquera: Non só había a roda, senón diverso material contaminante, ratas, efectos metálicos, etc.
Intervén o concelleiro do grupo municipal do BNG don Vítor Vicente Díaz para formular a seguinte pregunta: 

Terceira pregunta. A miña pregunta vai dirixida ao concelleiro de obras ¿corresponde a algunha medida de aforro enerxético que as farolas se acendan de xeito alterno ou estean apagadas un día si e outro non?
Toma a palabra o concelleiro de Infraestruturas e obras, servizos básicos, parques e xardíns, don Gustavo Nieto Santiago para dicir: Non. Correspóndese cunha avaría que non dabamos atopado, e ao final parece ser que se trata dun corte interno nun tramo de dúas farolas que cando chovía producían un corto.
E non habendo mais asuntos de que tratar, o señor alcalde presidente dou por rematado o acto e levantou a sesión ás  ............. horas do día trinta de abril de 2009,  de todo o que eu como secretaria certifico.

Vº Prace                                                                        A secretaria

O alcalde,

